Crynodeb

Ynglyn a beth mae’r prosiect ymchwil hwn?

Nod Hwb CHILI yw sicrhau ein bod yn cefnogi ac yn gwella addysg plant wrth i adeiladau
ysgolion a meithrinfeydd gael eu gwneud yn gynaliadwy yn amgylcheddol.

Pwy ydym ni?

Rydym yn grwp o ymchwilwyr o gefndiroedd amrywiol, gan gynnwys peirianneg, iechyd y
cyhoedd, meddygaeth glinigol, ymchwil iechyd meddwl ac addysg.

Pam ydyn ni'n cyflawni’r ymchwil hwn?

Erbyn 2050, ni ddylai'r DU roi mwy o allyriadau carbon (sy'n arwain at gynhesu byd-eang) i'r
atmosffer nag y mae'n ei dynnu allan. Gelwir hyn yn 'darged sero net'.

| gyrraedd y targed hwn, mae angen i ni wneud adeiladau yn y DU yn fwy effeithlon o ran
ynni.

Mae ysgolion a meithrinfeydd yn cyfrif am 15% o allyriadau carbon o adeiladau cyhoeddus
yny DU. Y dyddiau hyn, defnyddir mwy o ddyluniadau adeiladau aerglos a mwy o
inswleiddio i wneud adeiladau'n fwy effeithlon o ran ynni. Mae hyn yn golygu bod angen llai
o ynni i gynhesu adeiladau, ond gall hefyd arwain at fwy o lygredd aer dan do yn cael ei ddal,
neu ei wneud yn boeth iawn dan do. Mae heintiau anadlol hefyd yn lledaenu'n haws mewn
adeiladau aerglos.

Mae plant a phobl ifanc yn treulio'r rhan fwyaf o'u hamser yn yr ysgol dan do. Gall yr
amgylchedd dan do yn yr ysgol gefnogi iechyd corfforol a meddyliol plant, a'u haddysg. Felly,
mae'n bwysig gwirio ac arsylwi sut y gall yr amgylchedd dan do mewn ysgolion effeithio ar
iechyd plant a phobl ifanc wrth i adeiladau ysgolion a meithrinfeydd gael eu haddasu i
gyrraedd y targed sero net.

Beth fydd Hwb CHILI yn ei ymchwilio?
Bydd Hwb CHILI yn canolbwyntio ar chwe agwedd:

Map: Byddwn yn mesur llygredd aer dan do mewn ystafelloedd dosbarth ac ysgolion ledled
Cymru a Lloegr ac yn cyfuno'r mesuriadau hyn a data llygredd aer awyr agored wedi'i fesur
a'i amcangyfrif. Bydd hyn yn ein helpu i ddatblygu dangosyddion o amgylcheddau dan do
mewn ysgolion y gellir eu cymharu rhwng ardaloedd.

Deall: Byddwn yn cyfuno'r dangosyddion amgylchedd dan do ysgolion hyn a data
cenedlaethol ar iechyd ac addysg plant, a gesglir gan ysbytai, fferyllfeydd ac ysgolion yng



Nghymru a Lloegr. Byddwn yn ymchwilio i'r cysylltiad rhwng llygredd aer dan do neu wres
mewn ysgolion ac iechyd plant ac absenoldeb o'r ysgol.

Model: Byddwn yn datblygu modelau asesu effaith adeiladu ac iechyd cyfun, sy'n disgrifio
effaith newid hinsawdd a newidiadau adeiladau sy'n effeithlon o ran ynni, ar amgylcheddau
dan do mewn ysgolion. Byddwn yn defnyddio'r modelau hyn i weithio allan sut y bydd y
newidiadau hyn yn effeithio ar iechyd plant yn y dyfodol.

Profi a gwerthuso: Byddwn yn gwerthuso (pwyso a mesur) a yw technoleg ac ymddygiadau
presennol i wella'r amgylchedd dan do yn cefnogi iechyd plant. Bydd hyn yn cynnwys
archwilio a yw gosod hidlwyr glanhau aer yn effeithio ar ddefnydd plant o wasanaethau
iechyd, ac a yw agor ffenestri yn effeithio ar gysur plant mewn ystafelloedd dosbarth.

Cynnwys: Byddwn yn gweithio gyda phlant, pobl ifanc ac athrawon i ddatblygu dulliau casglu
data i fesur effaith yr amgylchedd dan do ar iechyd ac addysg plant.

Ymgysylltu: Byddwn yn sefydlu rhwydwaith o unigolion a sefydliadau sy'n gweithio gyda,
neu a fydd yn cael eu heffeithio gan wneud i adeiladau ysgolion gyrraedd y targed sero net.
Byddwn yn gweithio gyda nhw i nodi a disgrifio unrhyw rwystrau i wneud adeiladau ysgolion
yn effeithlon o ran ynni.

Byddwn yn gweithio'n agos gyda llunwyr polisi, ysgolion, rhieni a gofalwyr, a phlant a phobl
ifanc i sicrhau bod ein canfyddiadau'n gwella iechyd ac addysg i bob plentyn.

